
TOVAR-MODDIY 

TDIU Marketing kafedrasi mustaqil izlanuvchisi

ORCID: 0000-0002-5289-6326

Baxromov Bekzod Yusuf oʻgʻli
TDIU Samarqand filiali
Yashil iqtisodiyot va barqaror biznes kafedrasi 1-bosqich magistri

Annotatsiya. Mazkur maqolada korxonalarda tovar-moddiy resurslar harakatini samarali tashkil etish va ulardan oqilona 
foydalanish masalalari tadqiq etilgan. Tadqiqotning asosiy maqsadi tovar-moddiy resurslar harakatini boshqarishning 
nazariy-metodologik asoslarini yoritish hamda ushbu jarayonni samarali tashkil etish bo‘yicha bosqichma-bosqich 
metodologiyani ishlab chiqishdan iborat.

Kalit soʻzlar: Tovar-moddiy resurslar harakati, zaxiralarni boshqarish metodologiyasi, logistika jarayoni, resurslar aylanishi, 
ta’minot zanjiri.
Abstract. This article examines the efficient organization of material resource flow in enterprises and their rational use. 
The primary objective of the study is to clarify the theoretical and methodological foundations of material resource flow 
management and develop a step-by-step methodology for effectively organizing this process.

Key words: Material resource flow, inventory management methodology, logistics process, resource turnover, supply 
chain.
Аннотация. В данной статье рассматриваются вопросы эффективной организации движения материальных 
ресурсов на предприятиях и их рационального использования. Основная цель исследования – уточнение 
теоретико-методологических основ управления движением материальных ресурсов и разработка поэтапной 
методологии эффективной организации этого процесса.

Ключевые слова: Движение материальных ресурсов, методология управления запасами, логистический процесс, 
оборот ресурсов, цепочка поставок.

K I R I S H
Tovar-moddiy resurslar har qanday sanoat korxonasi faoliyatida asosiy omillardan biri hisoblanadi. Ular 

ishlab chiqarish jarayonining uzluksizligini ta’minlaydi, mahsulot tannarxini shakllantiradi hamda korxonaning 
raqobatbardoshligini oshirishda muhim rol o‘ynaydi. Hozirgi sharoitda resurslardan samarali foydalanish 
faqat moddiy xarajatlarni qisqartirish bilangina cheklanmay, balki ishlab chiqarish jarayonlarining uzluksizligi, 
mahsulot sifati darajasini oshirish va resurslar aylanish tezligini jadallashtirish bilan chambarchas bog‘liqdir.

Bugungi kunda mazkur yo‘nalishda qonunchilik bazasini takomillashtirishga qaratilgan muhim islohotlar 
amalga oshirilmoqda. Xususan, O‘zbekiston Respublikasi Prezidentining 2025-yil 27-yanvardagi PQ-28-sonli 
“O‘zbekiston Respublikasining transport-logistika tizimini yanada rivojlantirish chora-tadbirlari to‘g‘risida”gi 
Qarori ushbu sohadagi muhim normativ-huquqiy hujjatlardan biri hisoblanadi.

Mazkur qaror bilan 2030-yilgacha logistika tizimini rivojlantirish konsepsiyasi tasdiqlanib, unda ekologik 
xavfsiz, samarali va barqaror logistika tarmog‘ini shakllantirish asosiy ustuvor vazifa sifatida belgilangan. Bu esa 
tovar-moddiy resurslar harakatini optimallashtirish, transport-logistika xarajatlarini kamaytirish va resurslardan 
oqilona foydalanish imkoniyatlarini kengaytirishga xizmat qiladi.

Ushbu maqolada O‘zbekiston va xalqaro tajriba asosida tovar-moddiy resurslardan samarali foydalanish 
metodologiyasi, statistik tahlillar, amaliy misollar, xalqaro taqqoslashlar hamda ilmiy-amaliy tavsiyalar keltiriladi.

M A V Z U G A  O I D  A D A B I Y O T L A R  S H A R H I
Tovar-moddiy resurslarni samarali boshqarish va ularning harakatini ta’minlash masalalari bo‘yicha xorijiy 

mamlakatlarda ko‘plab ilmiy tadqiqotlar amalga oshirilgan bo‘lib, ushbu sohada ishlab chiqilgan nazariyalar 
va metodologiyalar amaliyotda keng qo‘llanilmoqda. Mazkur tadqiqotlar logistika, ta’minot zanjiri boshqaruvi 
va inventarizatsiya tizimlarini takomillashtirishga qaratilgan bo‘lib, sanoat korxonalarida resurslardan samarali 
foydalanishning ilmiy asoslarini shakllantiradi.

Xususan, International Journal of Physical Distribution & Logistics Management logistika va ta’minot 
zanjiri boshqaruvi sohasidagi yetakchi ilmiy nashrlardan biri hisoblanadi. Ushbu jurnal sahifalarida zaxiralarni 
boshqarish, yetkazib berish jarayonlari, inventarizatsiya va boshqaruv samaradorligini oshirishga oid 
fundamental va amaliy tadqiqotlar e’lon qilinadi. Mazkur manbalar korxonalarda tovar-moddiy resurslar 
harakatini optimallashtirish bo‘yicha ilmiy asoslangan yondashuvlarni ishlab chiqishda muhim ahamiyat kasb 
etadi.

Shuningdek, Systematic literature review on supply chain practices and performance nomli ilmiy ishda 
ta’minot zanjiri boshqaruvi (SCM) amaliyotlari va ularning samaradorlik ko‘rsatkichlari bo‘yicha empirik 
tadqiqotlar tizimli tarzda tahlil qilingan. Ushbu maqola metodologik jihatdan ilmiy tadqiqotlarni tizimli yondashuv 
asosida olib borish uchun muhim nazariy asos bo‘lib xizmat qiladi.

Bundan tashqari, Supply Chain Management: Literature Review maqolasida ta’minot zanjiri boshqaruvi 
bo‘yicha keng qamrovli adabiyotlar sharhi berilib, SCM nazariyalari, metodologik yondashuvlar hamda asosiy 
tadqiqot yo‘nalishlari umumlashtirilgan. Ushbu manba tovar-moddiy resurslar harakatini tushunishda muhim 
nazariy asos sifatida e’tirof etiladi.

Tovar-moddiy resurslar ta’minoti va ularning samaradorligini oshirish masalalari amerikalik olimlar K.L. 
Croxton, Sebastian Garcia-Dastugue, Dale Rogers va Douglas M. Lambert tadqiqotlarida ham keng yoritilgan. 
Ular Global ta’minot zanjiri forumi tomonidan aniqlangan sakkizta asosiy ta’minot zanjiri jarayonini strategik 
va operatsion nuqtayi nazardan tahlil qilib, ularning o‘zaro bog‘liqligi va interfeyslarini vizual model asosida 
tasvirlab berganlar. Shuningdek, olimlar jarayonga asoslangan yondashuvni joriy etishda yuzaga keladigan 
muammolar va ularning yechimlariga ilmiy asoslangan tavsiyalar ishlab chiqqanlar.

Rossiyalik olimlar Ye. A. Smirnova va A. V. Zuyev tadqiqotlarida esa doimiy o‘zgarib borayotgan biznes 
muhiti sharoitida ta’minot zanjiri boshqaruvida yangi logistika tamoyillarini ishlab chiqish va ularga moslashish 
zarurligi asoslab berilgan. Mualliflar zamonaviy SCM modellari, usullari va tushunchalarini tahlil qilib, yetakchi 
mutaxassislarning amaliy tajribasini umumlashtiradilar.

Markaziy Osiyo mintaqasi olimlari J.J. Kenjaboy va C.K. Axmatkaliyeva tomonidan yozilgan “Ta’minot 
zanjirini boshqarishda manipulyatsiyasiz rejalashtirish mexanizmlari” nomli ilmiy maqolada manipulyativ 
bo‘lmagan, xususan, to‘g‘ridan-to‘g‘ri (non-manipulable) rejalashtirish mexanizmlarining samaradorligi chuqur 
tahlil qilingan. Tadqiqotda ta’minot zanjirining barqarorligi, shaffofligi va ishonchliligini ta’minlash uchun 
standartlashtirilgan va o‘zgarmas jarayonlardan foydalanish zarurligi asoslab berilgan.

Xorijiy tajribalar orasida, ayniqsa, Yaponiya va Germaniya kabi sanoati rivojlangan mamlakatlarda resurslar 
boshqaruvini optimallashtirish bo‘yicha ilg‘or metodlar keng qo‘llaniladi. Xususan, Yaponiyada keng tarqalgan 
Just-in-Time (JIT) tizimi resurslarni minimal zaxira bilan, aynan zarur vaqtda yetkazib berishga asoslanadi. 
Ushbu tizimning samaradorligi James P. Womack va Daniel T. Jones asarlarida atroflicha yoritilib, uning ishlab 
chiqarish jarayonlarida resurslar harakatini tezlashtirish va xarajatlarni kamaytirishdagi ahamiyati ilmiy asosda 
isbotlangan.

T A D Q I Q O T  M E T O D O L O G I YA S I
Tovar-moddiy resurslardan samarali foydalanish metodologiyasi quyidagi asosiy komponentlardan tashkil 

topadi:

•	 Moddiy resurslarni normativlashtirish – ishlab chiqarish jarayonida materiallar sarfini ilmiy asosda 
me’yorlashtirish hamda zaxiralarni optimal darajada shakllantirish;

•	 Materiallar harakati monitoringi – raqamli va axborot tizimlari orqali resurslar harakatini real vaqt 
rejimida kuzatish va boshqarish;

•	 Ombor logistikasini optimallashtirish – moddiy zaxiralarning joylashuvi, saqlanishi va aylanish 
jarayonlarini samarali tashkil etish;

•	 Resurs sarfini nazorat qilish – ishlab chiqarish xarajatlarini me’yorlashtirish, yo‘qotishlarni 
minimallashtirish va resurslardan oqilona foydalanishni ta’minlash;

•	 Moddiy zaxiralar samaradorligini tahlil qilish – resurslardan foydalanish darajasini baholash hamda 
ularning ishlab chiqarish jarayoniga qo‘shayotgan hissasini aniqlash.

Tahlil va natijalar
Tovar-moddiy resurslar (TMR) – bu korxonaning ishlab chiqarish, savdo va xizmat ko‘rsatish jarayonlarida 

foydalaniladigan xomashyo, materiallar, yarim tayyor mahsulotlar, tayyor mahsulotlar hamda tovar zaxiralari 
majmuidir. TMR korxona faoliyatining moddiy asosini tashkil etib, ishlab chiqarish samaradorligi va bozor 
barqarorligini ta’minlashda muhim ahamiyat kasb etadi.

TMRning asosiy xususiyatlari quyidagilardan iborat:
•	 moddiy shaklga egaligi;
•	 qiymat yaratish jarayonida bevosita ishtirok etishi;
•	 aylanma kapital tarkibiga kirishi;
•	 ishlab chiqarish va savdo jarayonlarining uzluksizligini ta’minlashi.
TMR harakati esa resurslarning ta’minoti, ularni saqlash, ishlab chiqarish jarayonida foydalanish hamda 

tayyor mahsulotlarni realizatsiya qilish bosqichlari bo‘ylab amalga oshadigan uzluksiz aylanish jarayonini 
ifodalaydi. Ushbu jarayon korxona faoliyatida resurslardan samarali foydalanish, ishlab chiqarish barqarorligini 
ta’minlash va moliyaviy natijalarni yaxshilashga xizmat qiladi. TMR harakatining asosiy bosqichlari quyidagi 
1-rasmda sxematik tarzda aks ettirilgan.

1-rasm. TMR harakatining asosiy bosqichlari1

Tovar-moddiy resurslardan samarali foydalanish – bu minimal xarajatlar evaziga maksimal natijaga 
erishishga qaratilgan boshqaruv jarayoni bo‘lib, u ortiqcha zaxiralarni qisqartirish, yo‘qotishlar va eskirishning 
oldini olish, resurslar aylanish tezligini oshirish hamda logistika xarajatlarini optimallashtirishni nazarda 
tutadi. Ushbu yondashuv korxona faoliyatining iqtisodiy samaradorligini oshirish va raqobatbardoshligini 
mustahkamlashga xizmat qiladi.

TMR harakatidan samarali foydalanish metodologiyasi esa tovar-moddiy resurslar harakatini tahlil qilish, 
rejalashtirish, nazorat qilish va optimallashtirishga qaratilgan usullar hamda vositalar tizimini ifodalaydi. 
Mazkur metodologiya resurslardan oqilona foydalanishni ta’minlash bilan birga, ishlab chiqarish va logistika 
jarayonlarining uzluksizligini qo‘llab-quvvatlaydi.

Bunda metodologiyaning asosiy elementlari sifatida TMR harakatidan samarali foydalanishning nazariy 
asoslari, amaliy usullari, ko‘rsatkichlar tizimi, axborot ta’minoti, shuningdek, monitoring va nazorat mexanizmlari 
ajratib ko‘rsatiladi. Metodologiyani ishlab chiqish jarayoni, odatda, besh asosiy bosqichdan iborat bo‘lib, ularning 
izchil amalga oshirilishi resurslar boshqaruvining samaradorligini oshirishga imkon beradi.

1	  Muallif ishlanmasi

2-rasm. Metodologiyani ishlab chiqish bosqichlari2

1-bosqichda TMR holatini tahlil qilish doirasida ombor zaxiralari hajmini baholash, zaxiralarning aylanish 
koeffitsientini aniqlash hamda ularning eskirish darajasini o‘rganish kabi asosiy ko‘rsatkichlar tahlil qilinadi. 
Ushbu bosqich resurslardan foydalanish samaradorligini baholash uchun zarur analitik asosni shakllantiradi.

2-bosqichda muammolar aniqlanadi, ya’ni ortiqcha zaxiralarning mavjudligi, yetkazib berishdagi uzilishlar, 
talab va taklif o‘rtasidagi nomutanosiblik hamda hisob-kitobdagi kamchiliklar chuqur o‘rganib chiqiladi. Bu 
jarayon boshqaruv qarorlarini aniqlashtirishga xizmat qiladi.

3-bosqichda rejalashtirish va normativlashtirish ishlari amalga oshirilib, optimal zaxira me’yorlari belgilanadi, 
talab prognozi tuziladi va ta’minot jadvali ishlab chiqiladi. Mazkur bosqich TMR harakatining barqarorligini 
ta’minlashga qaratilgan.

4-bosqichda zamonaviy boshqaruv usullari joriy etiladi. Jumladan, Just in Time (JIT) tizimi, ABC-XYZ 
tahlili, MRP (Material Requirements Planning) hamda ERP axborot tizimlari kabi ilg‘or yondashuvlar qo‘llanilib, 
resurslar boshqaruvining samaradorligi oshiriladi.

5-bosqichda nazorat va monitoring ishlari olib borilib, ichki audit o‘tkaziladi, inventarizatsiya amalga 
oshiriladi hamda asosiy ko‘rsatkichlar doimiy ravishda kuzatuv ostida bo‘ladi. Bu resurslardan foydalanishda 
shaffoflik va uzluksizlikni ta’minlaydi.

Umuman olganda, tovar-moddiy resurslarni boshqarishning samarali tizimlari ishlab chiqarish va logistika 
xarajatlarini kamaytirishga yordam beradi, bu esa korxonalar raqobatbardoshligini oshirishga imkon yaratadi. 
Natijada ishlab chiqarish jarayonlarini avtomatlashtirish orqali yuqori samaradorlikka erishiladi, resurslar va 
mahsulotlar harakati tezlashadi hamda tannarxning pasayishi ta’minlanadi. Xorijiy tajribalar shuni ko‘rsatadiki, 
zaxiralarni boshqarishning integratsiyalashgan tizimlari, ilg‘or texnologiyalarni qo‘llash va ishlab chiqarishni 
avtomatlashtirish orqali kompaniyalar samaradorlikni sezilarli darajada oshiradi. Bu esa nafaqat TMR 
harakatidagi samaradorlikni kuchaytiradi, balki kompaniyalar va davlatlar o‘rtasidagi raqobatbardoshlikni ham 
mustahkamlaydi.

Bugungi kunda O‘zbekiston Respublikasi Prezidentining 2025-yil 27-yanvardagi PQ-28-sonli “O‘zbekiston 
Respublikasining transport-logistika tizimini yanada rivojlantirish chora-tadbirlari to‘g‘risida”gi Qarorining 
amaliyotga joriy etilishi respublikamizda logistika sohasining jadal rivojlanayotganidan dalolat bermoqda. 
Jumladan, 2025-yilning dastlabki 11 oyi davomida O‘zbekistonning tashqi savdo aylanmasi 72,8 mlrd AQSh 
dollarini tashkil etib, bu ko‘rsatkich 2024-yilning mos davriga nisbatan 21,8 foizga (13 mlrd AQSh dollari) oshgan.

Shuningdek, 2025-yilning birinchi choragida barcha transport turlari bo‘yicha jami 352,8 mln tonna yuk 
tashilgan bo‘lib, bu o‘tgan yilga nisbatan 4 foizga (13,6 mln tonna) ko‘pdir. Natijada O‘zbekiston yuk tashish 
hajmi bo‘yicha mintaqada yetakchi o‘rinni egalladi. Tovar-moddiy resurslar harakatining eng katta ulushi 
respublika bo‘yicha 32,7 foiz bilan Toshkent shahri hissasiga to‘g‘ri kelmoqda.

2	  Muallif tomonidan ishlab chiqilgan

2025-yilda O‘zbekistondagi 24 ta transport-logistika markaziga xalqaro quruqlik portlari maqomi berildi 
(Toshkent shahrida 7 ta, viloyatlarda 17 ta). 2025-yil oxiriga qadar mamlakat orqali tranzit yuk tashish hajmini 
14,6 mln tonnaga yetkazish (13,7 foizga oshirish) rejalashtirilgan.

Bundan tashqari, 2025-yilda transport sohasiga jami 25,8 trln so‘m investitsiya kiritilib, bu logistika 
bozorining 12,1 foizga o‘sishiga xizmat qildi. O‘zbekiston Jahon bankining Logistika samaradorligi indeksida 
(LPI) 2030-yilga qadar kamida 55-o‘ringa ko‘tarilishni strategik maqsad qilib belgilagan (2023-yilda 88-o‘rin). 
Ushbu ko‘rsatkichlar mamlakatda tovar-moddiy resurslar harakati va logistika tizimini takomillashtirish bo‘yicha 
amalga oshirilayotgan islohotlarning ijobiy samarasini yaqqol namoyon etadi.

X U L O S A  V A  T A K L I F L A R
Xorijiy tajribalar ushbu jarayonda ilg‘or boshqaruv metodlari va zamonaviy texnologiyalarni joriy etishning 

yuqori samaradorligini yaqqol namoyon etmoqda. Xususan, integratsiyalashgan ta’minot zanjiri boshqaruvi, 
resurslar boshqaruvini optimallashtirish hamda innovatsion yondashuvlar orqali kompaniyalar va mamlakatlar 
o‘z raqobatbardosh pozitsiyalarini mustahkamlashga erishgan. Yaponiyada keng qo‘llaniladigan Just in Time 
(JIT) tizimi, ABC-XYZ tahlili, MRP (Material Requirements Planning) va ERP axborot tizimlari, IoT texnologiyalari 
hamda raqamli transformatsiya yechimlari resurslar harakatini aniq rejalashtirish, ortiqcha zaxiralarni 
qisqartirish va jarayonlar shaffofligini oshirish orqali samaradorlikni sezilarli darajada yaxshilash mumkinligini 
ko‘rsatadi. Shuningdek, global ta’minot zanjirlarida o‘zaro hamkorlik va shaffoflikni kuchaytirish barqarorlik va 
moslashuvchanlikni ta’minlashga xizmat qiladi.

Xulosa o‘rnida ta’kidlash joizki, tovar-moddiy resurslar (TMR) harakatidan samarali foydalanishning 
iqtisodiy samaradorligi quyidagi muhim natijalarga olib keladi:

•	 ishlab chiqarish tannarxining pasayishi;
•	 aylanma kapitaldan foydalanish samaradorligining oshishi;
•	 foydaning ko‘payishi;
•	 korxonalarning raqobatbardoshligining mustahkamlanishi.
Mazkur natijalar TMR boshqaruvini takomillashtirish va ilg‘or metodlarni joriy etishning strategik ahamiyatini 

tasdiqlaydi hamda barqaror rivojlanish uchun muhim zamin yaratadi.

